
Pensionisianit aningaasaatit ilaannit iluanaarutit akileraarusersornissaat pillugu Inatsisartut 

inatsisaattut siunnersuut nr. xx, xx. xxx 2017-imeersoq aamma aningaasaatinit iluanaarutit 

ilaasa akileraarusersornissaat pillugu Inatsisartut inatsisissaattut siunnersuut  

(Aningaasaqarnermut akileraartarnermullu Naalakkersuisoq)  

 

Akissuteqaat  

(Aningaasaqarnermut akileraartarnermullu Naalakkersuisoq)  

 

Aappassaaneerneqarnera  

Naalakkersuisut sinnerlugit inatsisissatut siunnersuutit oqaluuserineqarneranni peqqissaartumik 

sulisimaneq pillugu Aningaasaqarnermut Akileraartarnermullu Ataatsimiititaliaq qutsavigaara.  

 

Naalakkersuisut nuannaarutigalugu paasivaat atatsimiititaliami amerlanerussuteqartut 

siunnersuutigineqartut tapersersoraat.  

 

Inatsisissatut siunnersuutit sivisunerusumik tusarniaassutigineqarsimanissaraluat ataatsimiititaliap 

uparuarsimavaa. Tamanna Naalakkersuisut tusaatissatut tiguvaat aamma sivisunerusumik 

tusarniaasarnissap pingaartinneqarnissaa pillugu pitsaanerpaamik iliuuseqarusullutik. 

Peqatigitillugu oqaatigineqassaaq tusarniaaffigisartakkat pingaarnerit inatsisissatut siunnersuutit 

pilersinneqarnissaannut toqqaannartumik peqataatinneqartarmata, taamaattumillu Naalakkersuisut 

isumaqarput tusarniaanermi mianerisassat pingaarnersaat, tassalu kalluarneqartunit ilassutit 

akissutillu tigunissaat, suliami uani aamma naammassineqarsimasut.  

 

Inatsisartut Inatsisilerinermut immikkoortortaata aaqqiagiinngissutit il.il. uparuarsimasaasa 

ilanngullugit suliarineqarnissaannut ataatsimiititaliap naatsorsuutigisaanut tunngatillugu 

oqaatigineqassaaq, taakku takusinnaasat malillugit aaqqiissutikkut 20. September 2017-ikkut 

ilanngullugit suliarineqarsimammata.  

 

Akileraarusiisarnermi suliniutinut tunngatillugu mianerisassanut pingaarnernut inatsisissatut 

siunnersuutinut sanilliunneqarnerisa nalilerneqarneqartariaqarnerannut tunngatillugu 

Naalakkersuisut isumaqarput inatsisissatut siunnersuutaasartunut periaaseq atuuttoq naapertorlugu 

inatsisissatut siunnersuutini nassuiaatini nalinginnaasuni naliliinerit takuneqarsinnaasut. 

 

Tamanna pillugu ataatsimiititaliap apeqqutigisaanut akissutitut oqaatigisinnaavara Naalakkersuisut 

pilersaaruteqanngimmata nammineq inissiaatini, ujaraatini erlinnartuni assigisaannilu inuinnaat 

aningaasaatiminnit iluanaarutaasa akileraaruserneqartalernissaannik. 

 

Ataatsimiititaliap isumaliutissiissummik annertuumik suliaqarsimaneranut Naalakkersuisut 

qujassuteqaqqeriarlutik inassutigissavaat, aningaasaatinit iluanaarutit ilaasa 

akileraaruserneqartarnissaat pillugu Inatsisartut inatsisissaattut siunnersuumut Naalakkersuisut 

allannguutissatut siunnersuutitut saqqummiussaat tamatuma kingorna inatsisissatut siunnersuutit 

taakku marluk taasisitsereernerup taama inneratut pingajussaaneerlugit 

oqaluuserisassanngortinneqassasut.  

 

 


